
✝ Guðmundur Jó-
hann Arason

fæddist á Fagurhóls-
mýri í Öræfum 18.
febrúar 1954. Hann
lést á heimili sínu 9.
apríl 2014.

Foreldrar hans
voru Ari Jónsson, f.
1.5. 1921, d. 14.10.
2000, og Sigríður
Halldóra Guð-
mundsdóttir, f. 9.8.
1929, d. 19.11 2009. Bræður Guð-
mundar eru: Jón Guðni, f. 8.4.
1952, vélstjóri, kvæntist Aðalheiði
Ósk Sigfúsdóttur, f. 30.3. 1962, þau
skildu, synir þeirra eru Ari og
Adam; Aðalgeir, f. 22.4. 1957, líf-
fræðingur, kvæntur Margréti Þor-
björgu Þorsteinsdóttur, f. 9.2.
1956, synir þeirra eru Pétur Ólaf-
ur, Ari Hálfdán og Þorsteinn

Reykjavíkur árið 1959. Hann sótti
grunnnám í Vogaskóla, gekk í
Menntaskólann við Tjörnina og
lauk þaðan stúdentsprófi árið 1974.
Hann lauk BS-prófi í líffræði árið
1979 frá Háskóla Íslands, stundaði
framhaldsnám í lífeðlisfræði við
Bedford College í London árin
1979 til 1984 og varði dokt-
orsritgerð við Lundúnaháskóla
1988. Hann starfaði á Rannsókn-
arstofu í ónæmisfræði við Land-
spítalann frá 1984 til 2013, við sér-
fræðistörf og rannsóknir á
sjálfsofnæmissjúkdómum, s.s.
rauðum úlfum og iktsýki, og einnig
á æðakölkun. Rannsóknir hans á
bólguferlum og tengslum þeirra
við reykingar sýndu m.a. fram á
mögulega hagnýtingu magna-
hindra til að meðhöndla eða fyr-
irbyggja æðakölkun og stofnaði
hann í því skyni fyrirtækið IceCP,
með einkaleyfi á lyfjaþróun. Hann
starfaði einnig sem stundakennari
hjá Háskóla Íslands, í ónæmisfræði
og vefjafræði.

Útför Guðmundar fer fram frá
Langholtskirkju í dag, 29. apríl
2014, klukkan 13.

Hjalti; Einar Sig-
urbergur Arason, f.
20.2. 1970, guðfræð-
ingur.

Guðmundur giftist
1981 Önnu Hólmfríði
Yates, löggiltum
skjalaþýðanda, f. 29.7.
1955. Þau skildu. For-
eldrar hennar voru
John Reginald Yates,
f. 25.4.1924, d. 29.7.
2009, og Valgerður

Gestsdóttir Yates, f. 28.2. 1921, d.
24.12. 2007. Guðmundur og Anna
eignuðust þrjú börn sem eru: Vala
Sigríður tónlistarkona, f. 14.5.
1983, Rögnvaldur viðskiptafræð-
ingur, f. 23.10. 1985, og Ari Hlynur
teiknari, f. 23.10. 1985.

Guðmundur fluttist með for-
eldrum sínum að Borgarhöfn í Suð-
ursveit árið 1956 og síðan til

Fáein minningarbrot um Guð-
mund bróður minn: Eitt úr
bernsku undir skólaaldri þegar
við vorum á heimleið í strætó og
gleymdum að fara út á réttri stöð,
kannski of niðursokknir í Andrés
önd. Við ákváðum að fara annan
hring en vagninn fór ekki svo
langt heldur urðum við miðalausir
strandaglópar á Lækjartorgi og
gengum þaðan heim glaðir í
bragði. Við fengum þó far síðasta
spölinn, því pabbi var farinn að
undrast og þáði boð nágranna um
akstur til að svipast um. Önnur
minning er þegar Gummi hafði
verið í sveit að Kvískerjum. Hann
kom með steinasafn og miðlaði
mér og fleirum eftir það af ríkum
áhuga á náttúruvísindum. Hann
lét mig eitt sinn hlýða sér yfir öll
smáatriði sítrónusýruhringsins,
sem ég skildi ekkert í en fannst
það svo nógu gamalkunnugt þeg-
ar kom að mér sjálfum að læra
það til stúdentsprófs og eftir það
hlaut ég að verða líffræðingur eins
og hann.

Ég man vordag í Regent’s Park
í Lundúnum þar sem smáfuglar
settust í lófa okkar til að tína
brauðmola en fleiri minningarbrot
kalla á lengra mál en hér rúmast.

Vinahópar okkar bræðranna
tengdust með fleiri bræðrabönd-
um og snemma urðu vinir Gumma
einnig nánir vinir mínir. Einn
hvati þess var að ég fékk embætti
sem allsgáður einkabílstjóri um
leið og ég hafði aldur og réttindi
til. Í þeim ferðum var mikið spilað
og sungið út bjartar sumarnætur.
Ég gekk þá í „Saabeigendafélag-
ið“ með notaðan Saab frá Axel vini
okkar. Þessi 16 ára gamli bíll fékk
viðurnefnið Síðu-Hallur eftir að
dempari braut sér leið upp í far-
angursrými. Það gerðist á ójöfn-
um sveitavegi en Gummi var með í
för og fljótur að sýna demparan-
um hver réði þó fá væru verkfær-
in og eftir það keyrðum við heim
vandræðalaust, þó bíllinn stæðist
ekki hallamálskröfur framar.

Við störfuðum síðan um langt
árabil undir sama þaki á Land-
spítalanum. Upphaf þess var að
Gummi frétti að á frumulíffræði-
deild væri leitað eftir starfskrafti
og fór að forvitnast um það með
mig í huga. Það skipti engum tog-
um þegar þar á bæ spurðist að til
greina kæmi bróðir þessa manns
sem var þekktur fyrir vinnusemi
langt umfram skyldur. Samhliða

störfum okkar á Landspítalanum
kenndum við líka vefjafræði sem
stundakennarar við líffræðiskor
HÍ.

Samleið okkar bræðra í gegn
um lífið varð því mjög náin á mjög
mörgum sviðum. Ég á honum gott
eitt að gjalda og harma það að
með árunum varð hann heilsulaus
og týndi sínum bestu forystuhæfi-
leikum. Hann kunni ekki þá list að
fara vel með sjálfan sig. Sjálfs-
bjargarviðleitni kom honum þar
eiginlega í koll því hann vildi helst
lesa sér til og mynda eigin skoðun
um orsakir og úrræði fremur en
treysta leiðum sem gefast öðrum
vel.

Það sem upp úr stendur er
minning um kæran bróður með
framúrskarandi eiginleika, næm
skilningarvit og glöggt minni,
virkan áhuga á öllu sem hann tók
sér fyrir hendur, ríka kímnigáfu,
leiftrandi valdi á frásögn og ritun
bæði á íslensku og ensku, kjark og
úrræðasemi og mikinn góðvilja til
annarra sem sýndur var með
hjálpsemi í verki. Guð blessi minn-
ingu hans og styrki allt það góða
sem hann kom til leiðar.

Aðalgeir Arason.

Í áratugi höfum við Guðmund-
ur Arason verið tengd fjölskyldu-
böndum og ég notið ljúfmennsku
hans og nærgætni, sem er svo eðl-
islæg þeim bræðrum. Þeir bera
með sér andblæ annarra tíma,
íhygli og eftirtektarsemi sem er
fágæt á okkar dögum og slóðum.
Enda eru þeir ekki borgarbörn,
heldur runnir úr náttúru Öræfa-
sveitar, héraða sem lágu lengst
frá höfuðborginni meðan vötnin
flæmdust óbrúuð um Skeiðarár-
sand. Þá var ekki mikill gegnumt-
rekkur í Öræfasveit, menn komu
ekki þangað nema þeir ættu þang-
að erindi og heimamenn sinntu
ótruflaðir sínum verkum. Þeir sáu
það sem fyrir augu bar. Horfðu og
tóku eftir. Sáu mun. Fundu teg-
undir sem aldrei hafði verið lýst.
Það gera menn ekki á hlaupum.

Úr þessum jarðvegi óx Guð-
mundur, þaðan fékk hann vega-
nestið. Myndarlegur maður og
fríður, ljúfmannlegur í öllu við-
móti. Fyndinn og hláturmildur.
Afburðanámsmaður og lagði fyrir
sig fræðin um lykilinn að lífinu,
frumuna sjálfa. Lauk doktorsprófi
í frumulíffræði og vann alla tíð að
rannsóknum á því sviði jafnframt

háskólakennslu. Um árabil
kenndu þeir bræður, Guðmundur
og Aðalgeir, mínum nemendum
við Háskóla Íslands verklega vefj-
afræði. „Brödrene Arason“ voru
vandvirkir, nákvæmir og elsku-
legir kennarar og kennslugögnin
sem þeir útbjuggu ítarleg og góð.
Einstakt tvíeyki sem gaman var
að vinna með. Ég minnist þeirrar
samvinnu með hlýju og þakklæti.

Sagt er að eitt sé gæfa en annað
gjörvileiki. Svarti hundurinn slóst
í för með Guðmundi fyrir mörgum
árum og varð æ fyrirferðarmeiri.
Skyggði á sólina. Tók yfir. Það var
þung raun Guðmundi og ástvinum
hans öllum.

Við sjáum á bak gáfuðum og
góðum dreng. Megi birta alls þess
góða sem hann bjó yfir reka burtu
skýin og myrkrið, svo að mynd
hans og minning standi í hjörtum
okkar böðuð hlýju ljósi.

Guðrún Pétursdóttir.

Góður drengur, í þess orðs
fyllstu merkingu, er fallinn frá.
Hann er horfinn úr heimi hér, það
er mannskaði og hans er sárt
saknað af mörgum.

Ég minnist Guðmundar fyrst
sem ungs líffræðinema við Há-
skóla Íslands og þess hversu
áhugasamur hann var um námið
og ýmis torskilin atriði, sem þar
voru á borð borin. Af ýmsum
áhugaverðum athugasemdum
Guðmundar hin seinni árin mátti
skilja að þetta grunnnám við HÍ
hefði gagnast honum vel í dokt-
orsnámi hans í Bretlandi. Við tók-
um upp þráðinn að nýju fyrir
nokkrum árum er Guðmundur
kom til mín og falaðist eftir sam-
vinnu í mikilvægu rannsóknar-
verkefni, sem hann var þá að hefj-
ast handa við. Þetta varðaði
framleiðslu ákveðins próteins í ör-
verum, hreinsun þess, prófun og
geymslu. Í þessu verkefni komu
vel í ljós rannsóknarhæfileikar
hans og víðtæk þekking á rann-
sóknarsviðinu, sérstaklega ónæm-
isfræðinni. Guðmundur hafði
komið sér upp víðtæku tengsl-
aneti varðandi þetta verkefni,
bæði hér á landi og við nokkrar er-
lendar stofnanir. Hann var gífur-
lega áhugasamur um verkefnið og
lagði alla orku sína í það, stundum
jafnt að nóttu sem degi, teldi hann
það nauðsynlegt og þegar mikið lá
við.

Guðmundur var Öræfingur að
uppruna og bar hann mikla virð-
ingu fyrir forfeðrum sínum og
öðrum íbúum hinnar sérstöku
Öræfasveitar. Ég tengdist Öræf-
unum lítillega þar sem ég var
sumarstrákur í þrjú sumur á ein-
um Hnappavallabæjanna fyrir
rúmum 60 árum. Sá tími líður
manni seint úr minni. Við endur-
nýjuð kynni við Guðmund fékk ég
tækifæri til að rifja upp gamla tíð
og kynnast betur sögu og per-
sónum í þessari merku og fögru
sveit. Oft áttum við mjög fróðleg-
ar og áhugaverðar samræður um
sögu og sérkenni sveitarinnar.

Þegar Guðmundur kom í heim-
sókn á heimili okkar hjóna og við
sátum oftar en ekki yfir góðri mál-
tíð urðu oft hinar líflegustu sam-
ræður jafnt um andleg sem ver-
aldleg og jafnvel heimspekileg
málefni. Þannig var Guðmundur
ætíð aufúsugestur sem miðlaði
ríkulega af þekkingu sinni á
mönnum og málefnum. Oft var
Öræfasveitin, mannlíf þar og
framþróun snar þáttur í þessum
skemmtilegu samræðum. Í góðu
tómi ætlaði hann einhverntíma að
sýna mér gögn um ættir Öræf-
inga, en ekki tókst okkur að koma
því í kring.

Við hjónin þökkum Guðmundi
fyrir góð kynni og vottum öllum
aðstandendum hans innilega sam-
úð okkar.

Eftir óveðrafár, aftur grói þín sár
nú af alhug við biðjum að hverfi þín

þraut.
Þar sem draumur þinn býr megi dag-

urinn nýr
gefa dug þínum farveg um eilífð-

arbraut.
(Ó.Þ.)

Guðni Á. Alfreðsson.

Sá var ekki á flæðiskeri stadd-
ur sem fékk lánaðar glósur hjá
Guðmundi Arasyni. Komu þær að
góðum notum þegar undirritaður
fetaði krákustigu í Háskóla Ís-
lands. Aðalatriði dregin fram,
smáatriðin fylgdu með og skýr-
ingarmyndir í lit. Allt pottþétt. 

Við Guðmundur þekktumst
ekki í menntaskóla en kynntumst
því betur í háskóla. Kunningja-
hópurinn með líflegasta móti og
mikið sungið. Eitt sumar þvæld-
umst við vestur á firði. Reyndum
að snapa vinnu við þangskurð á
Reykhólum en heimamenn bitu
ekki á agnið. Lái þeim hver sem
vill. Pústkerfið fór illa á Kleifa-
heiði svo húsmæður og heimaln-
ingar sperrtu eyrun er ekið var
um Þingeyri í leit að náttstað.
Enduðum svo í byggingarvinnu á
Flateyri. Bjuggum að Hvilft og
mændum sumarlangt á heima-
sæturnar á bænum. 

Á þessum tíma var hlaupa-
brettið ekki komið til sögunnar
svo ungt fólk hafið stund fyrir
lestur og mas um pólitík og tón-
list. Við Guðmundur vildum
leggja okkar af mörkum í barátt-
unni gegn álguðnum og skrifuðum
saman grein um Alusuisse í tíma-
ritið Rétt sem Einar Olgeirsson
ritstýrði. Ekki fer miklum sögum
af viðtökum. Tónlist var og okkar
hjartans mál og leituðum við
fanga víða. Mér eru minnisstæðar
tvær magnaðar hljómplötur sem
Guðmundur eignaðist. Önnur með
tilfinningaþrungnum tangóum frá
millistríðsárunum, Gardel og
Firpó með suði og snarki. Hin var
af rembetikómeiði þar sem sungið
var klemmdri röddu um hassbúll-
ur og stúlku frá Sýros. Og ekki má
gleyma söngnum um ósvífna krá-
arkvendið en textanum snaraði
Guðmundur. Mörgum árum síðar
narraði hann mig í kór. Sungum
við tenór. Var það ekki alltaf fal-
legur söngur af minni hálfu en
Guðmundur var sjóaður í kór-
söng, kunni lög og texta. 

Guðmundur hafði doktorspróf í
lífeðlisfræði en var í grunninn fjöl-
fræðingur. Hafði strax sem ungur
maður yfirsýn yfir ólík fræðasvið,
náttúrufræði, bókmenntir, ís-
lensku og landafræði. Og hjálp-
semin honum í blóð borin. Okkur
vinum hans hætti til þess að ganga
á lagið. Það má segja að hann hafi
verið aflvakinn á bak við það að ég
hitti konuna mína. Og ég átti agn-
arsmáan þátt í því að hann hitti
sína konu. Samdrætti þeirra var
síðar lýst á galgopalegan hátt í
dægurlagatexta. Með Önnu Yates
átti Guðmundur þrjú mannvæn-
leg börn en hjónabandið entist
ekki og þau slitu samvistir. 

Síðustu árin hallaði undan fæti
hjá Guðmundi og samverustund-
um fækkaði en bjart var yfir þá
við hittumst. Minnið var sem fyrr
fádæma gott. Hann gat rifjað upp
löngu liðnar ferðir um smábæi í
Slóveníu og Grikklandi. Sagt frá
staðháttum, torgum og hótelum

sem vissulega voru ekki alltaf
fyrsta flokks. Allt lifnaði við. 

En nú er Guðmundur horfinn
og minningarnar einar eftir. Ég
sendi börnunum og fjölskyldunni
allri innilegar samúðarkveðjur.

Guðmundur Guðmundsson
(Gimsi).

Dregnar eru litmjúkar
dauðarósir
á hrungjörn lauf
í haustskógi.
Svo voru þínir dagar
sjúkir en fagrir,
þú óskabarn
ógæfunnar.

(Jóhann Sigurjónsson.)

Guðmundur Arason er látinn,
aðeins sextugur að aldri. Með
okkur tókst mjög góð vinátta þeg-
ar við dvöldum samtímis á Nýja-
Garði, stúdentagörðum Háskóla
Íslands. Þetta var góður tími í lífi
okkar beggja, áhyggjulausir
stráklingar með framtíðina fyrir
okkur. 

Mig langar til að deila með ykk-
ur nokkrum smábrotum af kynn-
um mínum af Guðmundi. Eitt af
mínum áhugamálum á þessum
tíma var bílar og bílaviðgerðir og
mér tókst að kveikja áhuga Guð-
mundar á þessu. Þetta varð til
þess að við drifum okkur í meira-
próf bifreiðastjóra. Þar vorum við
að gaufast öll kvöld um líkt leyti
og við vorum að þreyta próf í HÍ.
Ég átti gamlan Saab 96 og ekki
leið á löngu þar til Guðmundur var
kominn á þannig bíl líka. Við vor-
um svo að reyna að gera við sjálfir
þegar bilaði og man ég að Guð-
mundur hafði tröllatrú á mér sem
viðgerðarmanni, en þar held ég nú
að haltur hafi leitt blindan. Nema
hvað, seinna fór Guðmundur í
framhaldsnám til London og þá
keypti hann Ford Cortinu. Ekki
leið á löngu þar til vélin gaf sig. Að
gera við svona bilun var langt um-
fram það sem við höfðum verið að
glíma við hér heima. Guðmundur
lét þó ekki hugfallast, heldur
keypti sér viðgerðabók um Cort-
inu og las sér til um hvernig ætti
að gera upp vélina. Hann tók svo
vélina úr bílnum, bar hana inn á
stofugólf, sem var eini staðurinn í
íbúðinni sem var hægt að athafna
sig við þetta, reif vélina í sundur,
skipti um legur, setti saman vélina
í aftur og setti í gang. Þegar hann
sagði mér þetta spurði ég hvort
hann hefði ekki látið renna sveif-
arásinn. „Nei, reyndar ekki“ var
svarið. Nokkrum dögum seinna
var bílnum stolið og tryggingarn-
ar bættu hann að fullu. Bíllinn
fannst svo nokkrum vikum seinna,
úrbræddur. Þó að svona tækist til
hef ég alltaf dáðst að þessu fram-
taki vinar míns. 

Svona var hann, alltaf óhrædd-
ur að takast á við hlutina, og
stundum tókst vel og stundum
verr. 

Skorti Guðmundar á tímaskyni
var við brugðið og það er enn í
minnum haft þegar Guðmundur
bauð til veislu í tilefni 25 ára af-
mælis síns. Hann ætlaði að bjóða
upp á spænskan þjóðarrétt, pa-
ellu. Þegar fyrstu gestir birtust
um kl. 8.30 var Guðmundur í óða
önn að skera niður hráan kjúkling
sem átti að fara í paelluna. Hann
var hinn faglegasti í útliti, með há-
an brúnan bréfpoka á höfðinu
(minnti reyndar meira á bakara
en kokk) og mjög léttur í skapi.
Klukkan 10 fór svo rétturinn í ofn-
inn og á miðnætti voru svo veit-
ingarnar bornar fram, og þarf
ekki að taka fram, mjög vel
heppnaðar. Þessa veislu muna all-
ir sem hana sátu. Við Guðmundur
fórum saman í bíó rúmri viku fyrir
andlát hans. Það er mér dýrmætt
að hafa náð að kveðja hann þann-
ig.

Ég votta fjölskyldu hans og að-
standendum mína dýpstu samúð.

Far þú í friði, kæri vinur.
Axel Steindórsson.

Það eru sár tíðindi fyrir ICS
(the International Complement
Society) að sjá á bak Guðmundi
Arasyni sem lést 9. apríl sl. Rann-

sóknir hans í ónæmisfræði spönn-
uðu vítt svið, frá sýkingavörnum
sæsnigla af tegund fjörudoppu til
margháttaðra rannsókna á þætti
magna (complement) í bólguferl-
um í fólki. Í samvinnu við ung-
verska vísindamenn sýndi hann
fram á erfðasamspil tiltekins
bólguþáttar við áhættu reykinga-
fólks á að fá hjartasjúkdóma.
Hann stofnaði nýtt líftæknifyrir-
tæki á Íslandi með það markmið
að þróa sérhæft lyf, hugsjón hans
var sú að nýta uppgötvunina til að
finna algerlega nýja aðferð til að
meðhöndla slagæðakölkun. Eins
og kunnugt er í læknavísindum
eru hjartasjúkdómar vegna æða-
kölkunar ein algengasta dánaror-
sök fólks. Fituútfellingar safnast í
veggjum slagæða og þrengja þær.
Frekari rannsóknir Guðmundar í
samvinnu íslenskra, bandarískra
og ítalskra vísindamanna sýndu
að hluti skýringarinnar á þessari
sjúkdómsþróun liggur í því að
magnakerfi líkamans bregst við
líkt og um innrás sýkla væri að
ræða og það eykur bólgusvörun
æðarinnar. Hann varði meira en
áratug í að sýna fram á að það að
hindra þessi magnaviðbrögð
minnkar marktækt þær skemmd-
ir sem annars verða á æðunum og
getur leitt til lengra lífs. Guð-
mundur er skráður sem meðupp-
finningamaður í einkaleyfum sem
þetta varða, í Bandaríkjunum og
Kanada.

Guðmundur var ákaflega vand-
virkur vísindamaður og yndi hans
af rannsóknum á sviði magnaferla
markaði hálfa ævi hans. Hann afl-
aði íslenskra og erlendra rann-
sóknastyrkja, meðal annars
styrks nýverið úr evrópsku Eu-
rostars-áætluninni. Hann kvænt-
ist Önnu Yates og eignaðist Völu,
Ara og Rögnvald og átti bræðurna
Jón, Aðalgeir og Einar. Þess ást-
fósturs sem hann lagði við lífið,
fjölskylduna, kennsluna og landið
sitt, sem og rannsóknir á heims-
mælikvarða, verður saknað. Megi
hann hvíla í friði.

Girish J. Kotwal 
(í íslenskri endursögn).

Okkur setti hljóð þegar við
fréttum af andláti fyrrverandi
samstarfsmanns okkar Guðmund-
ar Jóhanns Arasonar. Farinn er
góður drengur. Nýkominn frá
doktorsnámi í Bretlandi hóf Guð-
mundur vinnu sem líffræðingur á
ónæmisfræðideildinni 1984 og
starfaði þar óslitið til síðasta árs.
Deildin var ung og lítil, mönnuð
fámennum hópi starfsmanna, pró-
fessor, tveimur lífeindafræðing-
um og þremur læknanemum í
verkefnum. Á þessum tæplega
þrjátíu árum hefur ónæmisfræð-
inni vaxið fiskur um hrygg. Guð-
mundur tók dyggan þátt í upp-
byggingu deildarinnar og margir
hafa átt samleið með honum í
starfi. Guðmundur bjó yfir mikilli
þekkingu á ónæmisfræðinni sem
hjálpaði honum að komast í sam-
starf við vísindamenn innanlands
og erlendis. Fræðin áttu hug Guð-
mundar. Samskipti við erlenda
kollega og virk þátttaka hans í al-
þjóðlegum verkefnum voru senni-
lega hans helsta starfshvöt. Guð-
mundur var hlýr maður, með
vinalegt viðmót og hann vildi allt
fyrir alla gera. Hann var bóngóð-
ur og alltaf tilbúinn til að ræða
málin og verða við greiðabón. Eft-
ir hann liggja fræðigreinar í inn-
lendum og erlendum vísindatíma-
ritum, auk þess sem hann var
virkur í kennslu háskólanema.
Guðmundur var mikill náttúru-
unnandi og fór andi hans á flug
þegar talið barst að hans helsta
unaðsreit við rætur Vatnajökuls.
Við samstarfsfólk hans þökkum
honum góða samvist og vinskap á
liðnum árum. Við sendum börnum
og fjölskyldu Guðmundar innileg-
ar samúðarkveðjur á þessari sorg-
arstund. Blessuð sé minning hans.

Fyrir hönd samstarfsfólks á
ónæmisfræðideild Landspítalans,

Sigurveig Þ. Sigurðardóttir.

Guðmundur 
Jóhann Arason

� Fleiri minningargreinar
um Guðmund Jóhann Ara-
son bíða birtingar og munu
birtast í blaðinu næstu daga.

